
“యురవడింపకుఁడు యోహో! మాను మానుఁ - డరసి కార్యము చూత“ మని విభీషణుఁడు

చిత్తంబులోనఁ జేర్చినయింద్రియముల - నొత్తియ డించినయోగియుఁ బోలె

బరఁగ గర్జించు నుత్పాతమేఘముల - నిరుపునఁ బెట్టిన యింద్రునిభంగి

ననువొంద నెప్పటియట్ల కూర్చుండఁ - బనిచి కార్యము ముట్టఁ బలికె వారలకుఁ,

“బెనుపొందఁగా సామభేదదానములఁ - గొనరాని కార్యంబు గొనకొనె నేని,

నెనయంగ శాత్రవుఁ డేమఱియుండ - మన కిక నేమఱి మనుటకుఁ దోఁచు

నాతల కొకశత్రుఁ డతనిపై విడియ - నేతెఱంగున నేన నెత్తిపోఁ జనును

దానిపై నతనికి దైవశక్తియును - హీనమై యున్న నీ యింతయుఁ దగును

యెన్నఁడు నేమఱఁ డెదు రెందు లేదు - మున్నె దైవంబు రాముఁడు గాఁడె మఱియు

హరువిల్లు విఱిచినయట్టిసాహసుఁడు - పరమవివేకి దోర్బలజయాధికుఁడు

మీచేత సాధ్యుఁడే మిహిరకులేశుఁ - డేచి మీ రతనిపై నెన్ని యాడినను

గడలేని యీవార్ధి కాలువకరణి - వడి దాఁటి రాఁడె యావాయునందనుఁడు

వచ్చి యీలంకలో వలసినమాడ్కి - నచ్చెరువంది మీ రందఱుఁ జూడ

నేమేమి చేసెనో యెఱుఁగరా మీరు? - రాముని వింటిశూరత్వంబు చూప

నతఁ డొక్కవానరుఁ డా యెన్ని చూడ? - నతనికి నెక్కుడై నట్టి వానరులు

నావానరుల కెక్కు డైనవానరులు - భావింపఁగా లెక్క పరఁగంగ రాదు

మీరు రాఘవుని నెమ్మెయి నోర్చువారు - వారనికోపంబు వలన నేపారి

యెదిరిని దన్నును నెఱుఁగక పలుకు - టిది వివేకమె దానవేశ్వరులార!

రామలలో నభిరామ యాసీత - రామునిదేవి నరణ్యమధ్యమున

భయమున రామునిఁ బలుమాఱుఁ జీర - రయమునఁ దెచ్చె నీరాక్షసేశ్వరుఁడు

మదిలోనఁ దలపోయ మన కీడె కాక - యితనికిఁ జేసిన యెగ్గేమి? యతఁడు

ఖరదూషణాదుల కడిఖండములుగ - ధరణిపైఁ గూల్చెఁ గదా యని మీరు

తలఁచెద రతనిపై దైత్యులపోక - తలఁపుచు వారిపై దాడి పోఁదగునె?

